
Pahayag ng U.S. Embassy Tungkol sa Travel Warning 
 

Pinahahalagahan ng Amerika ang matagal at malalim na pakikipag-kaibigan sa 
Pilipinas. Magkatuwang ang ating mga sundalo sa pakikipaglaban noong Ikalawang 
Digmaang Pandaigdig at sa iba pang mga labanan sa Asya.  Bukas, sa paggunita ng 
Amerika sa Araw ng mga Beterano, aalalahanin at bibigyang-pugay ang mga bayaning 
Amerikano at Pilipino dahil sa kanilang pagsasakripisyo para sa kalayaan at 
demokrasya. Mula sa pagkakaibigang ito, patuloy na lalabanan ng ating mga bansa ang 
kawalan ng katarungan sa pamamagitan ng pagkakaisa para sa seguridad ng rehiyon, 
pagkontra sa terorismo at pagsugpo sa krimen at korupsyon. Nagtutulong-tulong din 
ang ating mga sundalo sa panahon ng kalamidad, pati na sa seguridad ng ating mga 
karagatan, reporma ng hukbong sandatahan at karapatang pantao. Mahaba rin ang 
kasaysayan ng ating pagtutulungan sa negosyo at pareho nating pinalalago ang ating 
ekonomiya. Ang Amerika ay ang nagbibigay ng pinakamalaking donasyon para sa pag-
unlad ng Pilipinas, pinakamalaking mamumuhunan at nangungunang ka-negosyo ng 
Pilipinas. 

 
Di-hamak na matibay ang pagkakaibigan ng ating mga mamamayan. Tinatayang 

250,000 na mamamayan ng Amerika ang nasa Pilipinas. Bilang parte ng aming 
responsibilidad na tingnan ang kapakanan ng aming mga mamamayan, hinihimok 
namin silang gumawa ng makabuluhang desisyon sa kanilang paglalakbay sa buong 
mundo. Dahil dito, nagbibigay ang Amerika ng mga paalala para sa kanilang seguridad 
at iba pang mga balita na dapat nilang malaman habang sila ay nagbibyahe. Sa kaso 
ng Pilipinas, hindi pinapayuhan ng Amerika ang kanyang mamamayan na huwag 
bumisita sa anumang bahagi ng bansa. Ngunit may responsibilidad kami na magbabala 
sa aming mga mamamayan ukol sa mga panganib sa ilang lugar at himukin sila na 
gamitin nang mabuti ang impormasyon sa pagdedesiyon kung bibyahe sila o hindi. Ang 
mga travel warning ay kadalasang binabago dalawang beses sa isang taon. Ang 
pinakahuling travel warning na inisyu nitong ikalawa ng Nobyembre ay hindi nalalayo sa 
inisyung travel warning anim na buwan na ang nakakaraan. Nakasaad sa aming mga 
nakaraang travel warning na maaring maganap ang terorismo saan mang bahagi ng 
mundo. Simula pa noong 2005 ay may travel warning na kami na umiiral sa Pilipinas at 
ang alert status sa pinakabagong travel warning ay hindi nagbago simula noon. 
  

Iginagalang ng U.S. Embassy ang pakikipagkaibigan sa Pamahalaan ng Pilipinas 
at sa mga Pilipino na parehong nakakatulong sa ating mga bansa. Patuloy tayong 
magtatrabaho kontra-terorismo sa pamamagitan ng pagsasanay sa mga opisyal na 
pangseguridad ng Pilipinas, pagibibigay ng mga kagamitan at pagpapalitan ng 
impormasyon ukol sa mga nakaambang panganib. Ang pagtutulungan nating ito ay 
nakakatulong para mapangalagaan natin ang mga mamamayang Pilipino at Amerikano.  

